
上鄭尚書相公啟

作者：韓愈　唐

本作品收錄於《全唐文/卷0554》

愈啟：伏蒙仁恩，猥賜示問，感戴戰悚，若無所容措。然尚有厥誠，須盡露於左右者，

敢避其煩黷，懷不滿之意於受恩之地哉！愈幸甚，三得為屬吏，朝夕不離門下，出入五

年。竊自計較，受與報不宜在門下諸從事後，故事有當言，未嘗敢不言，有不便於己，

輒吐私情，閣下所宜憐也。分司郎官職事，惟祠部為煩且重。愈獨判二年，日與宦者為

敵，相伺候罪過，惡言詈辭，狼藉公牒，不敢為恥，實慮陷禍。故前者懷狀，乞與諸郎

官更判，意雖甚專，事似率爾，言語精神，不能自明，不蒙察允，遽以慚歸，僶俛日日，

遂逾累旬，私圖其宜，敢以病告。鳲鳩平均，歌於《國風》；從事獨賢，《雅》以怨刺。

伏惟俯加憐察。幸甚，幸甚！愈再拜。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

